
“Ocen nënö kit a puc tye aryëmmö oyo!” Apio okobo.

“Kwany lüt-ca me ijwat oyo-no inek okö,” Ocen okobo.

“Pe, wëk bedi, puc dwïr,” Apio okobo. “Amakko oyo-no te 
mwoddo okö.”

“Kono onwoŋo römö tyekko oyoe ducu ame balo cem wa?” 
Ocen okobo.

puc

“Apio, bin köŋ iwiny ginnörö nï,” Ocen okobo. “Anwoŋo 
odïr.”

“Wot ikel mac me mënynyö,” Apio okobo. “An akünynyö.” 

“Ëntö odïr-ro lökkï dit ba,” Ocen okobo. “Mïtö ote pokko 
arom.”

“Lok momot,” Apio omüŋö. “Ŋit dëk aŋwëc okö.”

odïr

Ocen:  Apio, amaro nënnö yat-ti ëntö pe aŋeo nyiŋe.

Apio:  An aŋeo ogali, anaŋa, ituba, olam ëntö monno 
pe aŋeo.

Baba:  Yat-to olwoŋo nï kworo. Ka iwowota inwoŋŋo a 
pol ata.

Ocen:  Man doŋ aŋeo kworo. Amöyö ka daŋ tye i yoo 
cukul wa. 

kworo

Baba:  Ole akwöwaro, idonynyo niŋö?

Akwöc:  Adonynyo a bër adit. Ikella opia mörö bo?

Baba:  Ee, akelli amük me ayübä. Nën oelle ducu.

Akwöc:  Adit manno tic a rëp. Yübbö amük obedo ticca.

Baba:  Mïtö ibüny ba, cawa tye a rac.

amük

Nino mörö acël, Apio kede jö tuŋ gï onwoŋo tye atic i 
poto. Apio gïn i Mama mere onwoŋo tye onyaro nino. 
Baba onwoŋo tye agërö lyer. Ocen onwoŋo tye apëttö 
nino i lyer. Jö-nï ducu onwoŋo tye atic kede yom-yic. 
Tic gï obin otum oyotoyot piën gïn otio karacël calo jö 
pacu.

lyer

“Atat we, ticca tïgö kara ŋö?” Apio openyo.

“Ticcere pol. Mon ruko tïgö me deo. Jö okënë ruko me 
myël,” Atat okobo. 

“Irömö poro kit ame yat imyëlö wunu kede?” Ocen openyo.

“Ama akwärä, görö doŋ tye,” Atat okobo.

tïgö

Kwärö Apio gï cëkkï gï icïnä a mït me kare acön. 

Inïnö mörö acël, cëkö mere onwoŋo tye ikom gär. 

Okobo nï gär dit, te bor twatwal. Te mëddö nï gär tiŋo 

yec a dwoŋ löö twela okö. Ocen oparo nënnö gär ëntö 

kwärö mere te kobbe nï Ocen bino nënnö gär ka owoto 
Kampala.

gär

“Aido! Man dök köt?” Apio openyo. “Pii orömö yoo lüŋ kun 
däŋ pwod tye acwe.”

“Pe aŋeo ka pii–no amïyö nyönnö gali naka i cukul abedo a 
yot,” Ocen okobo.

“Pii–no dwoŋ ame otïnö pe twërö nyönnö gali iyë”. Mama 
okobo. “Dök pe pore me wot ikom köt. Kür wunu köt coki 
ate lwökkö wu naka i cukul.”

pii

“Nënö wunu twol!” Apio oredo. “Pwod doŋ dit!”

“Wai, tye kwene?” awot gï Akite openyo. “Pe atye 
anënnö.” 

“Pe ŋattoro nok kunnu,” Ocen okobo. “Twol tye kede kwir 
a rac.”

“Mïtö owëk wot mot,” Apio okobo. “Wan pe otwërö 
nekko.”

twol

Apio kede Ocen nyönö gali ka owot i cukul nino ducu. 
Odikko mörö acël, Ocen onwoŋo ododo Apio owot gïnï 
i cukul. Baccoro obin obëö iŋet gï nï wao, ote poo gïnï nï 
pau. Kom gï obin omyël iŋe poo ote cuŋ gïnï okö. Jö-nï 
obin oloro gali alora naka i cukul. 

Naci:  Apio, ŋö otïmö tyën Ocen ame dök akömö no?

Apio:  Wan onwoŋo otye otuko ite yät, Ocen te cër 
muggu tyënë okö.

Ocen: Mama okobo nï abin boti irwa tyënä kede yät.

Naci:  Bed wunu ite yät kan me akel yät. Diki anwoŋŋo 
irömö wot i cukul. 

yät

